Félag kvenna í lögmennsku

Fundargerð stofnfundar

Fimmtudaginn 4. mars 2004 var haldinn stofnfundur Félags kvenna í lögmennsku í fundarsal Lögmannafélags Íslands að Álftamýri í Reykjavík.

Til fundarins voru boðaðar allar konur sem eru félagsmenn í Lögmannafélagi Íslands sem sent var með tölvubréfi frá skrifstofu Lögmannafélagsins fyrir undirbúningsnefnd að stofnun félagsins.  Undirbúningsnefndina skipuðu Berglind Svavarsdóttir, Guðrún Birgisdóttir, Helga Óttarsdóttir, Hjördís Harðardóttir, Kristín Edwald, Oddný Mjöll Arnardóttir, Sif Konráðsdóttir, ValaValtýsdóttir og Þorbjörg I. Jónsdóttir.

Oddný Mjöll Arnardóttir hdl. setti fundinn og skýrði frá aðdraganda að stofnun félagsins og starfi undirbúningsnefndar.  Þá lagði Oddný til að Lára V Júlíusdóttir hrl. yrði  kosin fundarstjóri og var það samþykkt einróma.

Lára tók við stjórn fundarins og lagði til að Þorbjörg Inga Jónsdóttir hrl. yrði kosin fundarritari og var það samþykkt einróma.

Í upphafi fundar óskaði fundarstjóri eftir afstöðu fundarkvenna til stofnunar félags kvenna í lögmennsku.  Fundarkonur lýstu sig einróma samþykkar stofnun félagsins með lófataki.

Þá kynnti fundarstjóri skeyti frá Félagi kvenna í atvinnurekstri þar sem fluttar voru árnaðaróskir með stofnun félagsins, undirritað af Katrínu M Ólafsdóttur formanni f.h. FKA..

Fyrir fundinum lá eftirfarandi dagskrá og gaf fundarstjóri fundarkonum kost á að gera athugasemdir við dagskránna, en þær voru engar gerðar.

1. Fundur settur.

2. Fundarstjóri tekur við stjórn fundarins og tilnefnir fundarritara.

3. Samþykktir Félags kvenna í lögmennsku.

4. Kjör stjórnar Félags kvenna í lögmennsku.

5. Kjör heiðursfélaga.

6. Ávarp heiðursfélaga.

Þá voru önnur dagskráratriði tekin fyrir og þau afgreidd þannig:

3.  Samþykktir.

Vala Valtýsdóttir hdl. fór yfir tillögur að samþykktum fyrir félagið og lýsti eftir athugasemdum við tillögurnar.

Brynhildur Flóvenz hdl. færði þakkir til undirbúningsnefndar og lagði til að drög að samþykktum yrðu samþykkt óbreytt.

Kristín Edwald hdl. vakti athygli á 2. mgr. 2. gr. samþykktanna og óskaði eftir umræðu á fundinum um tilgang félagsins.

Ragnheiður Ólafsdóttir hdl.  óskaði skýringa frá undirbúningsnefnd um merkingu orðanna ,,málefni sem höfða sérstaklega til kvenna í stéttinni”.

Oddný Mjöll Arnardóttir hdl. skýrði tilgang undirbúningshópsins með þessu ákvæði, að hafa opið fyrir félagið að sinna öllum málefnum sem varða konur í lögmennsku.

Dögg Pálsdóttir hrl. lagði til að orðalag á þessari grein yrði þannig að standa vörð um hagsmunamál kvenna í stéttinni.

Þá lagði Dögg til að orðinu konur yrði sleppt í 3 línu 2. mgr. 2. gr. þar sem félagið ætti að höfða til allra kvenna, ekki aðeins ungra kvenna.

Dögg vakti athygli á því að í 4 gr. væri aðeins gert ráð fyrir tveimur stjórnarfundum á ári.  Lagði til að orðalagið yrði frekar að fundir yrðu haldnir eins fljótt og þurfa þætti.  Dögg sagðist gjarnan hafa kosið að haldinn hefði verið a.m.k. einn undirbúningsfundur fyrir stofnun félagsins og með því hefði verið unnt að höfða til stærri hóps kvenna í lögmennsku.

Eva Bryndís Helgadóttir hdl. lagði til að 2. mgr. 2. gr. endaði þannig að ,,málefni sem höfða sérstaklega til félagsmanna.”

Guðmundína Ragnarsdóttir hdl.  lagði til að fundir stjórnar yrðu haldnir reglulega, þó ekki sjaldnar en tvisvar á ári.

Brynhildur Flóvenz hdl. sagði eðlilegt að hafa orðalagið kvenna í stéttinni í 2. mgr. 2. gr. þ.s. þetta væri jú félag kvenna og því rétt að nota það orðalag í samþykktum.

Ingibjörg Bjarnadóttir hdl. ræddi um orðalagið í 2. mgr. 2. gr. og sagði óeðlilegt ef konur gætu ekki nota orðalagið konur í stéttinni þegar við værum einmitt að tala um konur.

Fundarstjóri fór fyrir framkomnar tillögur og bar einstakar greinar undir atkvæði.

1. gr. var samþykkt einróma með handauppréttingu.

Samþykkt var breytingartillaga frá Dögg um að sleppa orðinu ungar í 3. línu 2. mgr. 2. gr.

Samþykkt var breytingatillaga Daggar um að niðurlag 2. mgr. 2. gr. yrði þannig ,,hagsmunamál kvenna í stéttinni” var samþykkt með öllum greiddum atkvæðum.

Borin upp var tillaga Evu Bryndísar um að í lok 2. mgr. 2. gr. standi félagsmanna í stað kvenna í stéttinni og var hún felld með meirihluta atkvæða.

Þá var 2. gr. samþykktanna borin undir atkvæði með áorðnum breytingum og var greinin samþykkt þannig.

Þórey Þórðardóttir hdl. lagði til að félagið yrði opið bæði körlum og konum þ.s. þeir gætu eigi síður borið hagsmunamál kvenna fyrir brjósti.

Fundarstjóri tók það fram að tillaga þessi væri of seint fram komin þ.s. hafin væri atkvæðagreiðsla um einstakar greinar.

Þá var 3. gr. samþykktanna borin undir atkvæði og var hún samþykkt óbreytt.

Borin var upp tillaga Guðmundínu um breytingu á 4. gr. um að stjórnarfundir eru haldnir reglulega, eigi sjaldnar en tvisvar á ári og var hún samþykkt einróma.

Þá var 4. gr. borin upp til atkvæða með áorðnum breytingum og var  hún samþykkt einróma.

5., 6. og 7. gr. samþykktanna voru bornar upp til atkvæða og voru þær allar samþykktar einróma á fundinum.

4. Kjör stjórnar Félags kvenna í lögmennsku.

Fundarstjóri gerði grein fyrir tillögu undirbúningsnefndar um skipan stjórnar sem var framlögð á fundinum og var hún þannig;

Sif Konráðsdóttir hrl., formaður
Meðstjórn:

Helga Melkorka Óttarsdóttir hrl.

Kristín Edwald hdl.

Margrét Einarsdóttir hdl.

Svala Thorlacius hrl.

Varamenn:
Hjördís Harðardóttir hdl.

Inga Þöll Þórgnýsdóttir hdl.
5.  Kjör heiðursfélaga.

Fundarstjóri gerði grein fyrir tillögu undirbúningsfundar að kjöri Guðrúnar Erlendsdóttur hæstaréttardómara að heiðursfélaga og bar tillöguna undir atkvæði.

Tillagan var samþykkt einróma

6.    Ávarp heiðursfélaga.

Guðrún flutti ávarp og þakkaði  fundarkonum fyrir kjörið auk þess sem hún sagði frá upphafi laganáms kvenna og lögmennsku hér á landi.

